
1 �1 Nani Pitaita, Yesu Kilisitohi aposolo nohuna bo, Huꞌmau neleꞌmo 
eto huꞌehina. To Huꞌmau leneleꞌmo ho tiꞌehina bonaꞌmagita, lenali 

guna moloꞌehinalo Ponitasi metoga hiti Galesia metoga hiti Kapatosia 
metoga hiti Esia metoga hiti Bitinia metoga hiti tili tele hite mineꞌahana 
lenaliꞌi fayahi yaꞌma koyoto nolepube. 2  Lenaliya afotifu, Huꞌma aiꞌa 
Sikalafuꞌuba leneleꞌmo etalibe luto to Yesu Kilisitohi kagaꞌa kehelite 
agoya hu emilabe luto leneleꞌmoꞌehina. Ai golahaꞌa folo lepoloꞌehina 
yauba komopatini okala hu lepololenogo minalabe luto Huꞌmau afotinifu 
lu moloꞌehinalo mineꞌahanaguti leneleꞌmo eto huꞌehina yabe.

Huꞌmamofihi leheꞌmoseꞌnaꞌa to bati huꞌehinalo fulunaꞌa hiti lenalitoga 
minomo tito hofa talibe.

Kokulumagu minoba minoba huseꞌnamofihi 
legeyaꞌa geba hite lilata hilabe.

3  Lali Sipi Boti Yesu Kilisitohi afoꞌafihi Huꞌma ai kumu foke ka lilune. 
To sipi kaꞌya Yesu Kilisitohi filiꞌehinaguti leꞌmo ho tiꞌehibe. Lꞌemo ho 
tiꞌehibe luto komopaꞌa sipi huto li hokolo lu limigo kosaba komopati 
hiti huto hulata nohune. Huto huto minomo buto minolatanamofihi 
legeyaꞌa kehelito geba huto minolata nohune. 4 To filiꞌehinaguti leꞌmo 
ho tiꞌehinaꞌmu luto kokulumagu amuya feꞌnohi fulupa meilinaꞌa 
to sibi mehilinaꞌa to fenene mehilinaꞌa molo lepoloꞌehina yabe. To 
fililataꞌnamofihi yaꞌma geba hulata nohuta yamofihi minete kokulumagu 
tilabe luto leneleꞌmo babahi nohu lepalabe. 5 Ya huloto Huꞌmau 
amuyaꞌaloti haka fi lepeleꞌehinogo keheli amuya melete nehinogo kanaꞌa 
su halina yana yupahi lenubuto bilinaꞌmu yabe. Yamofihi li nupa huto 
huto leneleꞌmo bati hilinamofihi geba hite minalabe.

6  Lenali yaꞌmu lite lenegelo bite minelata hilo. To Huꞌmau 
keheliꞌehinogo kanaꞌa tupa hilina yupahi kekeꞌi luseꞌnaꞌa fato fatoꞌna 
guna malalinaꞌmu yabe. Guna malalinamofihi gupisaꞌalo tite kekeꞌi 

PITA Napa 1
Ai koyoto epiꞌehina fayahi

 

The New Testament in Benabena of Papua New Guinea; 1st ed. 1982; web version, © 2013, Wycliffe Bible Translators, Inc.



572

lite minete faꞌmene lenegelo bite minalabe. 7 To henaꞌmube? Fono ka lu 
lepilugi kehelilo. Bonaꞌmagi goli efahi meluguti yuhufasi nelina kanagu 
mone laga mehilinaꞌa hiti niꞌinogo enali sibi logogu melelago ana logouba 
yaꞌma laga mehilinaꞌa lo su halinaꞌmu yabe. Ya hilenogo goli efahi eto 
huto bati huto minalinaꞌmu yabe. Ana suhi huto lenali Kilisitohi keheli 
amuya moloseꞌna tito minoꞌehina niꞌigo yaꞌma kekeꞌi luseꞌna guna 
molo lepoloseꞌnauba leneleꞌmo bati hilubeꞌmu nohinogo amuya melete 
nehinogo Yesu Kilisitou ai nehetilina kanagu lenigitini leꞌmo saga huto 
lenofokehi luto nohinogo to fana mehaꞌauba leꞌmo ho tito leꞌmo ho tinogo 
lenalitoga minalinaꞌmu yabe. 8  Lenali Yesuhi mehaꞌa bu megeꞌehite sibi 
komopatini keheligopa hilata nehabe. To lenemehi emilata nehana yabe. 
Yatai kanagu yaꞌma lenubutinitu aiꞌa bu megeꞌehite ai kumu sibigopa 
keheli uleꞌale hite neminabe. Ya nehite lenegelo bite lagaꞌa fatoꞌmofihi 
bonaꞌmagita lenabagaguti lu huto hilata menehanamo yaꞌma kehelilata 
nehabe. 9 Henaꞌmube? Lenali amuya mololatanamofihi lamana yauba 
komopatini lenubuto bilataꞌna yauba lenogobisalo niꞌinagihe. Yaꞌmu 
lenegelo nebibe.

10 Ana lubuto biseꞌnamofi kumu yaꞌma koyapa mono ka lu huto 
hiꞌahana bonaꞌi enali kehelilune lite sa sa hiꞌahana yabe. To ananamomuꞌi 
Huꞌmau lenalitoga leneheꞌmoseꞌna lepilube lite yaꞌmu ka hapaꞌaguti lite 
kaga li huto huto hite melete mineꞌahana. 11 Enali yaꞌma huto hilina 
kanaꞌa sa sa hiꞌahana, Huꞌmau yaꞌma Kilisitohi ho lifilina kana henaki 
yupahi huto huse kanagu huto hilibe lite sa sa hiꞌahana. To Kilisitohi 
mehaꞌa yauba komopaꞌanigu molo epalago enali yaꞌma lenali kanagu 
yabe lite keheliꞌahabe. Lenali kanagu Kilisitou huto huloto yalo kekeꞌi 
luseꞌnamofihi gupisalo tito fililina yalo ho tito sekele mamuꞌa lilinaꞌmu 
yabe lite keheliꞌahabe. 12  Ana ka lu huto huse bonaꞌmagi enali ma lite 
keheliꞌahana. Yaꞌma sa sa hite keheliꞌahana kaga enaliꞌani kanagu huto 
hilina meniꞌigo lenali kanagu huto hilina niꞌibe luto Huꞌmau lu hokolo 
hu epoloꞌehina. To enali lu yege heꞌahana kaga lenali yatai kanagu 
nekehelibe. Yaꞌma Huꞌmau ho lifiꞌehina Sikalafuꞌuba kokulumaluguti 
limito eneleꞌmo amuya mololago enali ka lamanaꞌa lenalitoga lite 
biꞌahana bonaꞌmagi Kilisito kumu lu lepiꞌahana ka niꞌibe. To ana kaga 
agelomagi ana hite kehelilune lite sa sa hiluneꞌmu nehabe. Ana kaga 
lenalitoga huto huꞌehina niꞌinagihe.

Lamana huto minalutaꞌmu Sipi Bouba kehe noibe.
13  Yaꞌmu komopatini li hokolo hite lenegekesa kehelilo. Kaba 

hu bati hite minete Yesu Kilisitou alihi huto hinogo yaꞌma lusa gi 
lepalalinaꞌa yaloꞌi geba hilete asagaꞌi keheli uleꞌale hite fifa ilete minalo. 
14 Huꞌmamofihi keheli emite minalo. Lenali koyapaꞌi nehite negi nete 
nehago lenugufa li sibina hise kapolo melete biꞌahana. Yatai yaꞌma 

kanagu ya suhi hite meminalo. 15 Huꞌmau elesa molo lepiꞌehina bo 
komopaꞌagu lamana nohinagi lenali ana suhi hite komopatinigu asagaꞌi 
lamana hite mine lite bite minalo. 16  Kaga yaꞌma luto noligo mono bukugu 
fayahi keyeꞌahanamo niꞌina: Nani komopaꞌnigu lamana higo nohunagi 
lenali ana hite komopatinigu lamana hinogo minalo.

17 Lenali Huꞌmamofi kumu afotifu yabe lite lu emite, nunumu hite 
lilata nehabe. Ai loe bomaleꞌititihi bu goloto moneko babeyafa niꞌinogo 
mone bo leꞌmalina to mone bo heꞌmi etalina meniꞌibe. Hapaꞌa ya huto 
meniꞌibe. Ai asaga bonaꞌmagihi komopaꞌani bu goto hapaꞌani lamana 
huto eto huto loko hulata nohina bo nohibe. To ya nohigo lenali 
pananaꞌamagita ma metoga nehana kanagu ai kumu koli hite minete 
keheli emite mine lite bilo. 18  Lenali koyapaꞌi tatatinigi lu lepiꞌahana 
yaꞌma futuꞌa hapaꞌalo megeꞌi melete mineꞌahanogo faꞌmenena lolo 
huꞌehibe. Lenali ana hapaꞌamofihi nagalugu neminago Kilisitou lenali 
kumu minaꞌa sipina heꞌmito gulu ho lepoloꞌehinamo keheliꞌahabe. Ana 
minaꞌa heꞌmi lepoloꞌehinana siliba efahi hiti goli efahi hiti niꞌifi, oꞌe yana 
nasana meleꞌisi su hoto fenene hilinamo niꞌibe. 19 To lenali Kilisitohi 
golahaꞌatu mina fito gulu ho lepoloꞌehina yabe. Koyapa bonaꞌmagi 
hetofa sipisipi yaga mone fuheꞌa hena menina yaga foipanaꞌanimu su 
halibe lite kuguhi keye lite mamufa gilataꞌnamofihi ya suhi hite Yesu 
hago lenali kumu filiꞌehina. 20 To koyapaꞌi kokulumaꞌi meꞌi huto mehina 
kanagu Huꞌmau leꞌmo ho tito ho lifigo limito bonaꞌmagihi foipanaꞌaniꞌmu 
filiꞌehina. Yanauba alihaꞌa kanagu su halubeꞌmu nohinogo lenali kumu 
yabe luto ligo huto huꞌehina yabe. 21 Ya huto higo lenali ai kumu kehelite 
Huꞌmamofitoga agoya hu emite neminabe. Huꞌmau Kilisitohi filiꞌehinaguti 
leꞌmo ho tito sekele mamuꞌa emito molo etoꞌehina yabe. To ya higo lenali 
ananamomuꞌi kehelite amuya melete aitoga agoya hu emilata to fifa ilata 
nehana niꞌibe.

22  Lenali kaga lamanamofihi kehelilata hite megeꞌi malalana niꞌigo 
lenalitoga hapaꞌa lanaꞌmu luto lenalalutinigihi komopatinigu faga melise 
lenemehatini lusiga lite epilata nehabe. Yaꞌmu yabe lite komopatini 
ai eminogo ai eminogo mu tifite minalo. 23  Huꞌmamofihi kaꞌa minoba 
minoba hu su mehalina kagauba lenali leneleꞌmo kosabaꞌi huto nohibe. 
Tatatigi filiseꞌnamofihi bihaꞌa ya suhi huto niꞌigopa Huꞌmamofihi minoba 
minoba nohina bomofihi nagaꞌa lolo hite neminabe. 24 yamofihi kagaꞌa 
mono bukugu keyeꞌahanaya, ma niꞌibe:

Bonaꞌi silagaꞌmagi
kifina suhi hite nehabe.
To sekele mamuꞌanimofihi asagaꞌi
yaꞌma kifi mukoꞌa suhi huto niꞌibe.
Kifina meleꞌisi hosopa ilata higo
mukoꞌa taloto limo ito su holata nohibe.

	 25	Ya huto niꞌinaya,
to Sipi Bomofihi kaga yauba amuya moloto
minoba minoba huto minalinaꞌmu yabe.

To ana kaga yaꞌma lu yege hose ka lamanaꞌauba lenalitoga nehetigo 
ana kagaꞌya kehelilata nehabe.

Sipi Boti amuya moloto minoba minoba efahi suhi huto nohibe

2 �1 To ya huto niꞌigo lenali foipanatini asagaꞌi li heꞌmilo. To faga 
lilatana, kenetufatini loemo minolatana, to komopatinigu siko 

hilatana, huli ka ai lu emigo ai lu emigo hilatana yamofihi heꞌmi su 
halo. 2  Heꞌmi su hete yagapanaꞌi ya suhi hite lenali Huꞌmamofihi hetofa 
kagaꞌmuko lepesinogo minalo. To yamofihi nemebite Huꞌmamofihi kaꞌa 
hiti minete hofa talabe. To Huꞌmau foipana nagaluguti leneleꞌmo gulu 
halibe. 3  Yanaꞌamu mono bukugu ma lite fayahi keyeꞌahana niꞌibe: Sipi 
Boti komopa emiseꞌna lagaꞌa kehelilana lenali mino bati hilabe.

4 Lenali Sipi Boti mino lito buto minolata nohina efahi legi huto 
nohibe. Bonaꞌmagi bu ge heꞌmigo Huꞌmau keheligo minaꞌa hiti tigo 
yauba leꞌmoꞌehibe. Ya higo lenali aitoga bite hepilo. 5 Ya lite nehite lenali 
ana suhi hite mino lito minolata nohina efahi lolo hi su helete aitoga 
molo emite mine lite bite tilo. Tite Huꞌmamofihi Sikalafuꞌamofihi mono 
nohaꞌamofihi gise efapo lolo hilabe. Ya hilete ana nonugu mamufa gi 
emilata bonaꞌi eto eto hite lolo hilabe. Huꞌmamofihi Sikalafuꞌmofihi 
nasana kuguhi koyo emilenogo Yesu Kilisitotoga nebinogo keheli laga 
hilibe. 6  Yamofihi mono bukugu kaga lite fayahi keyeꞌahana ma luto 
niꞌinamo niꞌibe:

Nani amuya kefahi mone minaꞌa tito niꞌina
li gehe lito aleꞌmoꞌohube.
Yamofihi leꞌmo eto huloto Yiona melugu
efahaꞌa lapusa nofugi bu galo.
Ai kumu keheli amuya malalanamagi
enubuya mehilinaꞌmu yabe.

7 Ya ligo keyeꞌahanaꞌmu ai kumu keheli amuya nemalana lenalitoga 
yamuꞌi ai anaꞌina minaꞌa minomo tito nohibe. To ai kumu mekehelise 
mineꞌahanaꞌa enali kumu mone yaꞌma luto luꞌehinamo niꞌibe:

Nohi gilata bo
enali efahi yaꞌmu bu gago heꞌmiꞌahana
yaꞌma efapouba
lapusa lolo huꞌehina niꞌibe.

8  To mono bukugu fayahi mone ma luto niꞌibe:
Ana efatoti i kusulu bite
limilanaꞌmu yabe.
To ana efapolo ho kete

enahalinaꞌmu yabe.
Ana kaga keyeꞌahanamofihi hapaꞌa yaꞌma niꞌibe. Bonaꞌi enali 

Huꞌmamofihi kaꞌa keheli heꞌmilata nehana enali kusulu bite limilanaꞌmu 
yabe luto luꞌehinamo niꞌibe. Ya hite bite, ya suhi hilata nehabe luto 
Huꞌmau yaꞌma lu moloꞌehina yabe.

9 Ya huꞌehinaya lenali yaꞌma leneleꞌmo eto huꞌehina bonaꞌi yagi gihiti 
bomofihi mamufa gi emilatana bonaꞌi lolo hite hetofa kapolo tite nupa 
hiꞌahana bonaꞌi to Huꞌmamofihi nagaꞌa lolo hite nehabe. Lenali kumu 
kehe ito metepuguti buyu huto leneleꞌmoto hetofa fana toseꞌnamofitoga 
leneleꞌmo moloꞌehina yabe. Lenali Huꞌma ai hetofa hatofa hapaꞌa lu huto 
hinogo i futili hilabe. Ya hilabe luto leneleꞌmoꞌehibe. 10 Koyapaꞌi lenali 
Huꞌmamofihi bonaꞌa memineꞌahana. Yatai yaꞌma Huꞌmamofihi nagaꞌi lolo 
hite neminabe. Koyapaꞌi lenali mino bati hite memineꞌahana. Yatai yaꞌma 
Huꞌmau ginaga fi limise bomofihi komopaꞌagu nehabe.

Huꞌmamofihi koko yagapanaꞌa minalune
11 Nigibo nalaluꞌnigita, nani lenegekesa lito lu lepilugi kehelilo. 

Lenali Huꞌmau kokulumagu nohina bomofihi nagaꞌi nehanagi yaꞌmu 
ma metoga bonoho bo suhi hite to kaꞌi logo lili bo suhi hite minetetini 
lenugufatini laga lepesilatana nohina yauba komopatini luba li emilata 
nasanaya heꞌmilo. 12  Ya nehite Huꞌmamofihi mekeheliꞌahana bonaꞌmagihi 
komopaꞌani legi mehinogo mino eto hite minalo. Ya hite nehinogo 
Huꞌmamofihi mekeheliꞌahana bonaꞌmagi kohe tete lenali kumu foipana 
lilata nehana bonaꞌi nehabe lite lenifisa ite aku alihi to lenali bite 
folagahaꞌanigu minenogo to hapatini bati hinogo enali bu negenogo 
yataꞌa keheliseꞌnaꞌani heꞌmite lenali kumu Huꞌmamofihi fokehaꞌa lilabe. 
Yesu Kilisitou nehetilina kanagu ya hilanaꞌmu yabe.

13  Lenaliya, ma metoga nehana kaba bo fato fatoꞌmofihi nehabe. Yaꞌmu 
lenali Sipi Bomofi kumu yabe lite kokoꞌi hi epite minalo. Mone sipi 
gihiti bouba ai asaga kaba bomagihi enebege ligito minomo tito nohibe. 
Aimo agoya hi emilo. 14 To mone gamani bonaꞌmagihi agoya hi epilo. 
To enali lu laga hilatana keheli epilo. Yaꞌma sipi gihiti bouba gamani 
boꞌamagihi enoho lifiꞌehinaꞌa enali yaꞌma foipana lolo hilata nehana 
bonaꞌi enali osahi epilabe. To kagaꞌani kehelite anaꞌina lamanaꞌa lite 
minelatana neminana bonaꞌi enofokehi lu epalalabe luto, Huꞌmau ana 
gamani bonaꞌi eneleꞌmo ho tiꞌehina niꞌibe. 15 Lenali ya hilata nehana 
lamanaꞌa lolo hilana yauba enabagalo hekini nolago lenali kumu 
negi nagi ka lilata nehana enabaga eneleꞌmo fu li epalalabe luto ligo 
Huꞌmau keheli moloꞌehina. 16  Lenali lu laga huꞌehina kauba nagaluguti 
gulu ho letoꞌehinamo niꞌibe lite kehelite minalo. To lenali foipana lite 
fala kilabe luto gulu ho lepoloꞌehina niꞌifiye? Oꞌe, ya hu lepoloꞌehina 
yauba foipanamofihi legeyaꞌa lolo mehilibe. Lenali uleꞌale hite minete 

Huꞌmamofihi kele keleꞌi hi etete minalo. 17 Lenali silaga bona kumu 
keheli bati hite keheli epilo. To Huꞌmamofihi ka keheli nehanamagitoga 
komopatini epilo. To Huꞌmamofi kumu koli hite aitoga agoya hi emilo. To 
ma metoga gihiti boꞌmu keheli bati hite minalo.

Kilisito ginaga fi limito leleꞌmo kohe toꞌehibe
18  To lenali bonaꞌmagihi koko pananaꞌani nehanamagita, lenali kaba 

botini kumu keheli bati hite minete kaꞌani keheli epilo. To fulunaꞌa 
lepilana komopaꞌani bati higo mineꞌahana bonaꞌi enalisigo meniꞌibe. 
Enali keleꞌna ka lu lepilana bonaꞌmagihi kaꞌani ana hite kehelilo. 19 To 
kaba botini leneleꞌmo sibina hilenogo lenali Huꞌmamofi kumu lite 
kehelite komopatini emilete faꞌmene neminenogo Huꞌmau ai kekeꞌi 
luseꞌnamofihi lenugupisalo niꞌigo bu goto keheliloto lusa gi lepoloto 
leneleꞌmo bati hilinaꞌmu yabe. 20 To lenali kegeiyo hite minenogo osahi 
lepinogomo lenagabu giseꞌnamofihi lite enipakafa mehese minenogo 
moneuba kiyiꞌafu kekeꞌi lu lepalalibe? Ya mehilinaꞌmu yabe. To lenali bati 
hite minenogo lenebe ligilina lenagabu gise nasana li lepinogo enipakafa 
mehese to koseleꞌi melenehenogo minalo. Ya hinogo Huꞌmau kehelito 
hetofana hu lepalalinaꞌmu yabe. 21 Lenali ya suhi hilabe luto elesa molo 
lepiꞌehinamo niꞌibe. Kilisitou aiꞌa ana suhi huto lenali kumu yabe luto 
kekeꞌi luseꞌnamofihi gupisalo tito minoto leneleꞌmo kohe toꞌehinamo 
niꞌibe. Lenali ya huꞌehinaꞌmu lite megeꞌi melete bilo. 22  Ai foipana 
mehuseꞌi to bagaꞌaguti faga meluseꞌi minoꞌehinamo niꞌibe. 23  Enali huli 
ka lu emilago ai ka nonaꞌa lu meepiꞌehinamo niꞌibe. To osahi emilago 
ai enipakafa mehose faꞌmene minoto kagaꞌani loko hilina bo, Huꞌma ai 
bati hu epololata bo, aitoga mino moloto fifa ito minoꞌehinamo niꞌibe. 
24 Lali foipanati yauba ai gupisalo tigo aiꞌa heꞌmu kito malipu yafalo 
filiꞌehinamo niꞌibe. Lali foipana lilutanaꞌmu filise bonaꞌi suhi huto mopo 
mehuseꞌna minoto bati bati huto minolatanamofihi minete lite hilabe luto 
filiꞌehinamo niꞌibe. To ai fuheꞌa liꞌehinalotiꞌi komopatini leꞌmo kosaba 
huꞌehinamo niꞌibe. 25 Lenali sipisipi yaga suhi hite lopi fite mineꞌahanamo 
yabe. Yatai yaꞌma lenemehatinimofihi kaba boꞌa ai leneleꞌmo behe higo 
aitoga huto hite neete megeꞌi nemalabe.

Bo alobole lolo hiꞌahaꞌina kaꞌa

3 �1-2  To ya higo anaꞌmagita lenali ana hite bahatinimagihi agoya hi 
epite minalo. To bahatini Huꞌmamofihi kamuꞌi mekehelise minelata 

nehana ya nehinogo komopaꞌani eneleꞌmo keta mehuse hilabe lite 
agoya hi epite minalo. Lenali ya hite mineletetini ka lu meepise faꞌmene 
komopatini bati hinogo minenogo enali bu lenegelete Huꞌma maꞌnaka 
luto lenalitoga nominabe lite kehelilabe. To bahatinimagi yaꞌma lenali 
komopatini gulu gulu linogo bati hite minete nehago kehelite enali 

komopaꞌani i gelehe hite Huꞌmamofihi kaga kehelite ananalo megeꞌi 
malalabe. 3  Anaꞌmagita, lenali lenugufamofihi sekele mamuꞌa hiti nagatu 
leꞌmo bati hite okatini yigite leꞌmo bati hite sekele mamuꞌa hiti lenigi 
lenayapofihi helele etenogo to pesesuꞌi minaꞌa tito minenogo ananatu 
ikolo bilata guꞌi fayahaꞌa hiti yamofi kumu kehelinogo faꞌmenena lolo 
hino. 4 Ya nehinogo ketipa ito fulunaꞌamofihi sekele mamuꞌa yauba amuya 
moloto minolatanamofihi yanauba komopatinigu kikipa hoto minolatana 
niꞌibe. To tafana meliꞌohuta yauba yaꞌma Huꞌmau hapatini kehelito 
gelo binogo yaꞌma minaꞌa tito minalibe lite lilabe. 5 Ema afehaꞌaga 
anaꞌmagi mono kagamofihi megeꞌi amuya melete mineme biꞌahana 
enali komopaꞌanimofihi sekele mamuꞌa hiti nasanaꞌya lite mineꞌahana. 
Ya hilete Huꞌmamofihi keheli uleꞌale hite bahaꞌanimagihi keheli epite 
mineꞌahabe. 6  Koyapa aꞌuba Selau aiya ana suhi huto bahaꞌa Abalahahi 
kagaꞌa keheli emito ai kumu kibina boꞌni yabe luto lu emito minoꞌehina. 
To lenali anaꞌina bati hite lolo hite ananaꞌmu lenelesa melinogo minalana, 
ya hite aiꞌa yagapanaꞌa lolo hite nehabe luto lu lepalalinaꞌmu yabe.

7 To bonaꞌmagita, lenali ana suhi hite lihatini hiti hepite mine lite bite 
minete lihatinimagihi kaba hu bati hite minete anaꞌinaꞌya fulunaguti li 
epite minalo. Anaꞌmagihi enugufaꞌani amuya memoloꞌehina niꞌinaya akuꞌi 
enali hiti lenali bomagita hiti mino kosaba huseꞌna ana hite lilanaꞌmu 
yabe. Yaꞌmu lenali lihatini kumu keheli bati hite minalo. Lenali hiti 
lihatini hiti yaꞌma koguna ite bati hite moneko komopatini lolo hinogo 
Huꞌmamofitoga lilete nunumu hinogo yauba faꞌmene lolo hu lalibe lite ya 
hite minalo.

Minoto lito hilutauba koguna bati mehinago liginaga 
fiseꞌnamofihi gupisalo tilutamofihi kaꞌa yabe.

8  To kaga lu su hoto lu lepilube. Lenali silagaꞌi lenalalutinigi hiti mino 
moneko hite komopatini ketipa inogo ai mehi eminogo ai mehi eminogo 
ya nehite lenalalutinigihi leniginaga finogo minete lenugufatinimofihi 
lime limite minalabe. 9 Anaꞌina foipana lelite tinogomo lenalitinigo 
fililata nasana foipana lelite metilo. Lenali lube laga hibe nehinogo 
lenaliya nonaꞌa meepise bebe sose ka lu epilo. To lenali ana hite lusa gise 
ka lilabe luto Huꞌmamofihi elesa moloꞌehinamo niꞌibe. 10 Yaꞌmu mono 
bukugu kaga mone fayahi keyeꞌahanamo ma huto niꞌibe:

Moneꞌi enali amuya moloto minolata nohuta
yaꞌmu laga epesinogo
yatama kanagu ma metoga minete
legelo bito minoto lito hilune,
lite linogo
kenetufaꞌanilo kaba hite minete
foipana melilabe.

To lenabagaguti faga faga mone melilo.
	 11	Foipana heꞌmi su hete

lenemegesa hi emite
anaꞌina lamanaꞌa hilabe.
Fulunagu nehinogo amuya melete lilabe.

	 12	Sipi Bouba ai bati hite neminanaꞌa
enalitogago gobisa epito
aitoga neminanaꞌa
yaꞌmu ekesa mololoto enegeba huto nohibe.
Foipa foya lilata bonaꞌi enaliꞌi
Sipi Bouba bu enogoto koseleꞌi hago
megesa hu epilata nohibe.

13  To ya huto niꞌigo lenali anaꞌina lamanana bite liꞌehinogo moneuba 
anaꞌina foipaꞌa henabe luto lepilibe? 14 To lenali bati hite neminete to 
ginaga fiseꞌnamofihi gupisaꞌalo tilanaꞌmu lenegelo bilo. Yamofihi Sipi 
Bouba keheliꞌehinogo lenegelo bilana kehelilinaꞌmu yabe. To luba li huto 
hu lepilinaya lenali nekehelite lenelesa nelinogo afoya foya meilo. To ana 
hite lenuluhaya metino. 15 Komopatini nokala hite leꞌmo bati hilenogo 
Kilisitou ai pa solata sipi bo lolo hu lepeleno. Ya hilenogo ai kagaꞌamu 
komopatinitu fifa ilata nehana yanaꞌmu loka nehi lepelenogo keta mehuse 
hite hapaꞌa lu hokolo hu lepilune lite nelite leꞌmo bati hite minalo. 16  Ya 
nehite keleꞌna ka lu meepise agoya hite lu enelepilabe. To enali kumu 
keheli sibina mehise, keheli bati hite lu enelepilabe. Ya nehinogo lenali 
kumu lu sibina sabana nehinogo Kilisito hiti mine melete hilana bati huto 
yauba bo yaꞌamagi enali faga fagalo bonaꞌi enali hapaꞌani huto hulenogo 
enubuyaꞌaniꞌmu fililabe. 17 Lenali bati suhi hite neminenogo kalanaꞌi 
mele lepelenogo Huꞌmau kehelinogo bati hinogo yauba tilinaꞌmu yabe. 
To lenali foipana nelinogo kalanaꞌi mele lepelenogomo yauba limilinaꞌmu 
yabe. 18  Kilisitou ai ana huto bo lamanaꞌa minoꞌehina bouba bo foipaꞌa 
lali kumu yabe luto filiꞌehina. Ai Kilisitou asaga bonaꞌmagihi foipanaꞌani 
su halibe luto silaga bonaꞌi foipanaꞌaniꞌmu yabe luto kanaꞌa monekoꞌi 
filigo su hoꞌehina yabe. Yamofihi Huꞌmamofitoga leneleꞌmo malalube 
luto lolo huꞌehina. Enali heꞌahanaꞌmu ai mega gufaꞌauba filiꞌehinaya 
mehaꞌa hetofa Sikalafuꞌuba leꞌmo mopo higo mino lito buto minoꞌehina. 
19 To mehaꞌa hiti minoto filite biꞌahanaꞌamagi naga gegisagu nehana 
enalitoga Sikalafuꞌuba ho lifigo buto limito ka lamanaꞌa lu epiꞌehina yabe. 
20 Yaꞌma keneꞌmagi enali koyapaꞌi Noau ai nagamilugu boti lolo huto 
nohigo ana kanagu Huꞌmau komopaꞌagu fulu hilibe luto komopaꞌani i 
gelehe hilabe luto geba huto minomo tigo kagaꞌa keheli heꞌmite pelesa ite 
mineme tiꞌahana. Ya nehago boanaꞌi 8, loeꞌasi nagamilugu nagu tite sifite 
mineꞌahana. To Huꞌmau enubuto biꞌehinaꞌamagi enaligo mineꞌahana. 
21 Ya suhi hago lugaꞌa yaꞌma mono nagamilugu leneleꞌmo bati hulata 

bo nohibe. Mono nagamiꞌuba mega lugufaꞌa kolo tanana nokala hilina 
meniꞌibe. Lali mono nagamiꞌi nofoloto komopati Huꞌmamofitoga nomoloto 
ai komopatigu nokala hinogo gulu gulu lilibe luto nagamiꞌi fololata 
nohune. To ya huto lubuto bilibe luto Yesu Kilisitou filiꞌehinaguti akuꞌi ho 
tiꞌehina yabe. 22  To ai kokulumalugu tito Huꞌmamofihi yahi lamagaꞌaga 
mino moloto nohibe. Yaga nohigo agelomagi mineꞌahanaꞌa hiti to 
kokulumalugu enigihiti bo mineꞌahanaya amuyaꞌa hiti mineꞌahanaya 
Yesu enebe ligito kaba hu epoloto nominabe.

Huꞌmamofihi bagaguti kasigo kehelito minalune

4 �1 Kilisito ai gufaꞌamo kekeꞌi luseꞌnamofihi gupisalo tiꞌehina niꞌinagi 
lenali ana suhi lolo hite lusa lite amuya lilo. Ya nehite yaꞌma 

kehelilo. Moneubafi moneubafi ai gufaꞌamo kekeꞌi luseꞌnamofihi gupisalo 
tinogo nohilinauba foipa nasana li lalibe luto ekesa moloto minalibe 
luto lilune. 2  To yatai kanagu lenugufamofihi enumu fililatana yamofihi 
melise Huꞌmamofihi bagaguti kagaꞌa kehelite ma melugu mineme bite 
minalabe. 3  Afetoga ema kanagu Huꞌmamofihi mekeheliꞌahana bonaꞌmagi 
enali lagaꞌa kehelite anaꞌina lilata nehana suhi hite lenali mineꞌahana 
yabe. Yaꞌmu mineꞌahana yauba koseleꞌi melepohoꞌehina. Lenali mokolo 
hise nasana hiti anaꞌmu lenegekesa yigi yigi hite minete ekesa nagamiꞌi 
nelete negi neꞌahana yabe. Ya nehite nagamiꞌi noseꞌnamofihi lenegelo 
nebite yaꞌmu li nupa hite minete silagaꞌnamu lenegelo nebite laga mehina 
suhi hite lenegelo biꞌahana yabe. Lugefa bu gete lipite ibe ligi abe ligi 
hite mineꞌahanamo niꞌibe, yamofihi heꞌmilune ya nasana liꞌahana lite 
nehago kanaꞌa yatama lite mineꞌahanamo niꞌibe. Akuꞌi molo emite ya 
suhi mehilo. 4 To yatai yaꞌma Huꞌmamofihi mekeheliꞌahana bonaꞌi enali 
foipanamofihi komopaꞌagu sibi hapaꞌa fato fatoꞌi napa hite lilete nehago 
to lenali enalitoga mehepise faꞌmene neminago enali bu gete topa hete 
lenali kumu libe pigi bibe hite minelata nehabe. 5 Ya nehanaya lenali 
yaꞌma beto hilo. Enali enubu hiti nehananamagi hiti filiꞌahana bonaꞌi hiti 
alihi Huꞌmau eneleꞌmo nupa huto ka foya lilina kanagu aitoga hapaꞌani 
lu hokolo hilanaꞌmu yabe. 6  Yanaꞌmu Kilisitou buto filiꞌahanaꞌamagihi 
ka lamanaꞌa lu huto huto lu epiꞌehinamo niꞌibe. Henabe lutobe? Enaliꞌya 
filise bonaꞌmagi asagaꞌi koyapa melugu minete enubu hiti mineꞌehite ya 
hiꞌahanamofihi hapaꞌanimu Huꞌmau kehelito guna moloto kagaꞌanimu 
loko hu epoloꞌehina yanamagi to enemehaꞌani Huꞌmamofihi kapolo nebite 
minoba minoba minolatana nasana mone lilabe luto lu epiꞌehinamo 
niꞌibe.

Huꞌmau guna moloto lepiꞌehinaꞌamofihi kaba hu bati hilo
7 Anaꞌina silagaꞌna su halina kanaꞌa anasi tupa nohibe. Yaꞌmu lenali 

komopatini to lenugufa kaba hite keheli bati hite Huꞌmamofitoga kaga 

luto loka halune lite babahi hite minalo. 8  Ya nehite lenemehi ai eminogo 
ai eminogo hite minalo. Yaꞌma hilanaꞌauba silagaꞌna be ligiꞌehina 
nasana niꞌibe. Komopaꞌani epilatana yanauba foipana liꞌahana asagaꞌi 
enebe ligilata nohibe. 9 Lenali koseleꞌi melepehenogo bonoho bonaꞌi 
ya suhi hite kehelite enebe tigite nohatinigu eneleꞌmo melenogo tite 
minalabe. 10 Lenali Huꞌmamofihi kaꞌamofihi kehelite leneleꞌmo bati 
huseꞌnamofihi amuya fato fatoꞌmofihi guna molo lepoloꞌehinamo yanatu 
foyaꞌa lelite nebinogo bonaꞌi lugaꞌamagihi eneleꞌmo bati hilana yanauba 
Huꞌmamofitogati amuyaꞌa lepilenogo yanatuꞌi ana hi epalalabe. 11 Lugaꞌa 
enali mono ka lu huto hilanamagi Huꞌmamofihi keheli lamana hilete 
lu epilabe. To lugaꞌa enali bonaꞌi eneleꞌmo bati hilanamagihi yaꞌma 
Huꞌmau amuya epilenogo yanatuꞌi lolo hi epalalabe. Lenali ya suhi 
ma suhi lolo nehinogo Huꞌmamofihi fayahuba bati huto minalibe lite 
kehelite ya hilabe. Yesu Kilisito ai kumu yabe luto fayahaꞌauba hu lamana 
hilibe. Yamofihi sekele mamuꞌa hiti fana mehena amuyaꞌa hiti aitoga 
minalinaꞌmu yaꞌma minomo tito buto mino bai toto minalibe. Maꞌnaka.

Yesu ai kumu luto lenagabu ginogo minete lenipagu fuluna li huto hilo
12  Nigibo nalaluꞌnigitabe. Lenali komopaꞌni lepiꞌohuna lenalitoga lubana li 

huto hite meleꞌahanaꞌa niꞌina bagaꞌa hiti huto huꞌehinamofihi nasana yamofi 
kumu lenali kosabaꞌi huto hu nolimibe lite lenali topa hete meminalo. 
13 Koyapaꞌi Kilisito sipi kekeꞌi luseꞌnamofihi gupisalo tiꞌehina yaꞌma lenali 
ana hite Kilisito kumu leniginaga fiꞌehina yamofihi komopaꞌagu mine 
melete minete komopatini bati hinogo minalo. Ya hite nehinogo lenegelo 
biseꞌnaꞌa hiti fana toseꞌnaꞌa li huto hu lepinogo ana suhi huto komopatinigu 
anaꞌina kosaba nohinogo lenegelo bite minalabe. 14 Lenali Kilisitohi giꞌa 
kehelite minanaꞌmu yabe lite libe kofa hibe hite mumusopa i lepelenogomo 
kehelinogo yauba amuyaꞌa hitiꞌna lolo hite lenegelo bite minalo. 
Anaꞌina ya hite lite li lepilenogomo Huꞌmamofihi Mehaꞌa silikehaꞌa hiti 
nohinauba lenalitoga limito minalinamofihi hapaꞌa huto nohibe lite lilabe. 
15 Lenalitogati bo moneubafi moneuba ho filiseꞌnafi to gumina huseꞌnafi 
to kegeiyo huseꞌnafi to hipa hipa huseꞌnafi to bonaꞌmagihi nasanaꞌmu 
lubu gilipe ape nohutanaꞌmufi ka foya li epelenogo naga nonugu kekeꞌi lu 
laligihe. 16 To mone kegiꞌa moneuba ai Kilisitohi bonaꞌa nehanaꞌmu yabe 
luto nagaꞌi emilenogomo yaꞌma ya huꞌehinaꞌmu kehelinogo buyaꞌa hiti lolo 
mehilibe. To Kilisitohi giꞌa kehelito minoto Huꞌmamofihi foke ka lu emilibe.

17 Nekehelifiye? Huꞌmau aiꞌa bonaꞌmagihi hapa hapaꞌanimu loko huto 
guna molo epalalina kanaꞌa tupa nohibe. To bonaꞌa lalitoga hapi fito 
lilubeꞌmu hibe. Ya huꞌehina lalitoga kohe toto napa huto lilina hena 
hilibe? Hena huto oto ka lamanaꞌa keheli heꞌmiꞌahanamagihi hena 
hena hu epalalina niꞌibe? 18  Yanaꞌmu mono bukugu kaga mone fayahi 
keyeꞌahanamo ma luto niꞌibe:

Bo lamanaꞌa
enali foipana lilata nehana kanagu
eneleꞌmo bati hite enubuto binogo
minalanaꞌa keta higo niꞌinaya,
ya huꞌehina
mono ka keheli heꞌmite minete
foipana lolo hilata nehana
enali hena hilana niꞌibe?

19 To ya huꞌehina Huꞌmau lu kehelinogo bati hulenogomo kekeꞌi 
luseꞌnaꞌanimofihi gupisalo tilana bonaꞌi enali komopaꞌaniꞌya leꞌmo huto 
hulata bo Huꞌmau aiꞌa ligo amuya mololata bomofihi kagaꞌamu fifa ite 
kaba huseꞌnagu mine lite tite lamana hite minalabe.

Mono kaba bonaꞌmagihi foyaꞌani

5 �1 Lenali monoꞌi kaba bo nehana lenaliꞌi nani ana huto kaba 
bo lenalalutinifita ka nolepube. Nani Kilisito ai kumu kekeꞌi 

luseꞌnamofihi gupisalo tito minoꞌehina yamofihi nubuꞌniloti bati huto 
bu goꞌohuna yabe. To nani ana huto ai fana mehaꞌa alihi huto huto 
nohinogo ana fana mehaꞌagu minalunaꞌmu yabe. Nani ya huse bomofita 
lenekesa lu hokolo huto lu nolepugi kehelilo. 2  Huꞌmamofihi nagaꞌi enali 
sipisipi yagamagihi suhi hite nehanamagihi lenali kaba hi epalalabe 
luto lu lepiꞌehinagi ana liliꞌnalo babahi hite minalo. Komopatinigu bati 
mehinogo kaba bati hite hi epalalanaꞌa meniꞌibe. Huꞌmau lu moloto 
lepiꞌehina suhi hite komopatinigu keta mehuse bati hinogo kaba hi 
epalalo. Ya nehinogo moni feꞌnohi lilata nehana yaꞌmu gopa liliꞌnaꞌa 
yamofihi lenuluhaya netinogo ete minete lite hilabe. 3  Ya nehite sipi 
boꞌani lolo hila ya hila mehilo. Yaꞌma bonatini kaba hi epalanaꞌamagihi 
lenali legeso hite enali hiti koguna ite minalo. Huꞌmamofihi nagaꞌi 
sipisipi yagamagihi eneleꞌmo kohe tete aiꞌa kagu kehelite ineme limite 
minete ya hite minalabe. 4 To minoto kaba bo Sipi Bouba nehetito sekele 
mamuꞌa hetofana niꞌilina yanamofihi fana toseꞌnaꞌa sipiꞌa amuya moloto 
minolatamofihi yanaꞌa ifi to lepelenogo minalabe.

5 To neheya kola bo lenali ana hite olopa bomagihi agoya hu epite 
limite minalabe luto lu nolepube. Ya nehite lenali asagaꞌi liliꞌnamofihi 
kibi bite ai agoya hu eminogo ai agoya hu eminogo hite minalana nasana 
lite kele kele panaꞌa suhi hite minalabe. Yamofihi mono bukugu kaga 
mone fayahi keyeꞌahanamo ma huto niꞌibe: Huꞌmamofihi ai enugufaꞌani 
lelite tilata nehana bonaꞌi enali lukesaꞌani sigilata nohibe. To bonaꞌi limite 
minanaꞌamagihi yaꞌma eneleꞌmo hetofa huto eneheꞌmolata nohibe. 6  Yaꞌmu 
lite Huꞌmamofi kumu amuya melete kaba hi etete lenugufa lelite limite 
lenalapusa fi emite minalo. Lenalapusa fi emite ya suhi hite minenogo ai 
moloꞌehina kanaꞌa hupamone nohinogo aiꞌa akuꞌi leneleꞌmo saga hinogo 

ho tilabe. 7 To Huꞌmau aiꞌa bati huto kaba hu letoto leneleꞌmo gu iꞌehinogo 
yaꞌmu lenali anaꞌinaꞌmu lenelesa linogo lenegekesa yigi yigi mehise ai lu 
eminogo kaba hu bati hu lepalalibe.

8  Lenali lenegekesa keheliya ite kaba hi etete minalo. Fatehatini yaꞌma 
Satau, ai lopi kala ya suhi huto minoꞌehina kala bo mone heni etalufi ai 
heni etalufi luto sa sa huto bula ola huto mone leꞌmo sibina hilinaꞌmu 
yabe 9 Satau leꞌmo sibina hilinaꞌmu ya huto nohinagihe. Lenali yaꞌma 
keheli uleꞌale hiletetini amuya melete minete aiꞌi leꞌmo fitu fo heꞌmilo. Ya 
nehite yaꞌma lite kehelilo. Lenigibo lenagabo Huꞌmamofihi kagu nehana 
noto noto nehanamagi enali eniginaga nofigo ana hite kehelite minelata 
nehabe. 10 To asaga leheꞌmalina afoꞌafihi, Huꞌma aiꞌi sekele mamuꞌa hiti 
Sikalafuꞌuba amuya moloto minolata nohinamofihi aitoga Kilisito kumu 
yabe luto aitoga bu henetilabe luto elesa molo lepiꞌehina bo ai leniginaga 
fise kanaꞌa hupamoneꞌisi nokehelito leneleꞌmo bebe soto tito amuyaꞌauba 
limito leneleꞌmo hetofa huto amuya lapusa fi lepalalinaꞌmu yabe. 
11 Yamofihi amuyaꞌa yaꞌma aitogago meleꞌahana yamofihi minoto mino 
lito buto minalibe. Lamaꞌnaka.

Bonaꞌi lugaꞌamagihi kekeꞌi lulata ka
12  Nani kaga yaꞌma Silibanuhiꞌya ka lu emi emi nohugo fayahi yaꞌma 

koyoto nolepibe. Nani ai kumu yaꞌma nokehelugo nalaluꞌnifu lamanaꞌa 
lolo nohibe. Naniya Huꞌmamofihi leheꞌmoseꞌnaꞌa kehelugo legeyaꞌa lolo 
nohina yaꞌmu lusi kaga amuyaꞌa hiti lu huto huto lu nolepunaꞌmu luto 
lenogoꞌna bito lu nolepube. Ana leheꞌmoseꞌnamofihi komopaꞌagu uleꞌale 
hite minalo.

13  To Huꞌmamofihi yagapanaꞌaloboꞌa Bebiloni hepatoga neminanaꞌamagi 
lenali hiti leneleꞌmo eto huꞌehina enali kekeꞌi neli lepalago nolube. To 
Huꞌmamofihi kagu leꞌmo moloto mono kumu panaꞌni Maki ai hiti moneko 
kumu kekeꞌi nolu lepolobe. 14 Lenali Kilisito kumu yabe luto enebe tigite 
minete ai soso hu etenogo ai soso hu etenogo mino bati hite minalo.

Kilisitohi li pili kete lite neminanaꞌa lenalitoga Huꞌmamofihi 
fulunaꞌauba minomo tito mineno. 

